
I  Ræktunartilraunir.  Landbúnaðarháskóli Íslands 

1.  Yfirlit 

Framleiðsla á kartöflum, sem ætlunin er að selja afhýddar í neytendaumbúðum, gerir 
sértækar kröfur til hráefnis.  Kostur er að kartöflur séu sem flestar undir grasi og 
jafnstórar.  Þær þurfa að vera vel lagaðar og augu grunn til þess að sem minnst tapist við 
skrælingu.  Eins þurfa þær að vera þurrefnis- og sterkjuríkar og ensímvirkni þeirra þarf að 
vera lág, því annars geta vandamál komið upp á vinnslustiginu. 

Markmið þessarar rannsóknar var að finna leiðir til að rækta hráefni í forsoðnar kartöflur.  
Í rannsókninni voru tvær ræktunartilraunir og vinnslutilraun hjá Matís ohf.  Ræktunar-
tilraunirnar voru gerðar á Tilraunastöð Landbúnaðarháskóla Íslands á Korpu og í 
Akurnesi í Nesjum í Hornafirði.  Líta má á verkefnið sem framhald sams konar 
rannsóknar, sem gerð var 2007. 

Í tilrauninni á Korpu voru borin saman ellefu yrki, sex með útsæði úr tilraun fyrra árs, og 
fimm með útsæði, sem kom beint frá Hollandi.  Reyndur var aukaskammtur af fosfór á 
alla stofna.  Samreitir voru tveir, en hvert kartöfluyrki í fjórum reitum.  Í Akurnesi voru 
yrkin sex, þau sömu og voru reynd á Korpu með útsæði úr tilraun fyrra árs þar á stað. Að 
auki var reynd þrenns konar áburðarmeðferð.  Samreitir voru þar tveir og hvert 
kartöfluyrki þar með í sex reitum. 

Á Korpu hafði aukaskammtur af fosfór engin mælanleg áhrif á kartöflur, hvorki uppskeru 
né efnainnihald.  Munur milli yrkja var hins vegar marktækur í öllum mældum 
eiginleikum. 

Í Akurnesi fékkst marktækur uppskeruauki fyrir það að fella hluta áburðar niður með 
útsæðinu og eins fékkst marktækur uppskeruauki fyrir aukaskammt af nituráburði.  
Munur milli yrkja var hins vegar ekki marktækur í ferskri uppskeru, en marktækur í 
þurrefnishlut og öllum öðrum mældum eiginleikum. 

2.  Inngangur 

Til svonefndrar forsoðningar eru valdar fremur smáar kartöflur og allar af sömu stærð.  
Þær eru afhýddar hráar og settar í lofttæmda og loftþétta plastpoka.  Í pokunum eru þær 
soðnar og í sömu pokum boðnar til sölu.  Þessi meðferð gerir miklar og sértækar kröfur 
til hráefnis. 

2.1.  Hvert gras þarf að gefa margar kartöflur.  Hægt er að velja uppskerutíma þannig, að 
kartöflur náist af réttri stærð.  Fáar kartöflur undir grasi, þótt stórar geti orðið, henta alls 
ekki.  Fjöldi kartaflna undir grasi ræðst af erfðum og umhverfi.  Ný yrki bætast jafnt og 
þétt á markaðinn og nauðsyn ber til að kanna hvernig þau bregðast við íslenskum 
aðstæðum.  Þekkt er líka, að misstórir skammtar af einstökum áburðarefnum geta haft 
áhrif á fjölda kartaflna undan grasi en þau áhrif eru lítt könnuð í tilraunum hérlendis. 

2.2.  Þurrefnisinnihald er algjört lykilatriði varðandi frekari vinnslu á kartöflum.  Talið er 
að þurrefni þurfi að vera vel yfir 20% og erlendis er miðað við að þurrefni sé í kringum 
24%.  Þurrefnishlutfall er bæði arfbundið og þar með breytilegt eftir yrkjum og einnig 
háð áburði og næringarástandi jarðvegs.  Í rannsókninni „Gæði grænmetis á íslenskum 
markaði 1998–1999“ (Valur N Gunnlaugsson og Ólafur Reykdal, 2000) kom í ljós, að 
yrkið Premier hafði þurrefnisinnihald að meðaltali 18,4% og þótti það of lágt til vinnslu.  
Sambærilegar tölur fyrir Gullauga og Rauðar íslenskar voru 20,6 og 20,4%.   Í tilraunum 
Hólmgeirs Björnssonar 2004 í sand- og malargörðum mældist þurrefnishlutfall Gullauga 
á bilinu 19,8 til 25,8%, minnkandi með auknum nituráburði, annars talsvert breytilegt 
milli bæja (Jarðræktarrannsóknir 2004.  Rit LbhÍ nr. 6). 
2.3.  Kartöflurnar þurfa að vera reglulegar í laginu og augun grunn til þess að hægt sé að 
afhýða þær með vélum án þess að rýrnun verði úr hófi.  Þar bregðast bæði Gullauga og 
Rauðar íslenskar.  Augað í þeim situr svo djúpt, að til þess að ná því þarf að skræla af 
kartöflunni 25–40% og í sumum tilvikum 55%, ef flokkunin á kartöflunum fyrir vinnslu 
er ekki viðunandi (Valur N. Gunnlaugsson). 

2.4.  Ensímvirkni í kartöflunum verður að vera sem minnst.  Sé hún einhver að ráði, er 
hætta á að brúnn vökvi myndist í pakkningum og er það afar fráhrindandi. 

 

3.  Ræktunartilraunir, framkvæmd 

Sumarið 2007 var gerð tilraun með kartöfluyrki á Korpu.  Markmiðið var að finna 
kartöflur, sem fullnægt gætu ofangreindum skilyrðum.  Eftir niðurstöðum það ár voru sex 
yrki valin til áframhaldandi tilrauna og jafnframt tekið til útsæði af þeim yrkjum.  Það var 
jafnt og gott (þvermál 35-45 mm) og var notað í tilraunirnar í ár. 

Sumarið 2008 voru í framhaldi af því gerðar tilraunir á tveimur stöðum í sama 
augnamiði, það er á Korpu í nágrenni Reykjavíkur og í Akurnesi í Nesjum í Hornafirði. 

3.1.  Tilraunin á Korpu 

Tilrauninni var valinn staður á dæmigerðu mólendi.  Sett var niður 20. maí og tekið upp 
12. september.  Landið var fínunnið og hryggir gerðir fyrirfram.  Úðað var með Shirlani 
þrívegis sem fyrirbyggjandi vörn gegn kartöflumyglu.  Úðað var með Afaloni gegn 
illgresi, en árangur varð ekki sem skyldi, líklega vegna þess, að mold var mjög þurr, 
þegar úðað var. 

Af úrvalsyrkjunum sex frá 2007 var notað heimaræktað útsæði af staðlaðri stærð, jafnt og 
gott, eins og lýst er hér að framan.  Á Korpu voru til viðbótar sett niður fimm ný yrki.  
Útsæði af þeim kom frá Hollandi og var til muna stærra en hið heimaræktaða, þvermál � 
50 mm.  Því voru í tilrauninni borin saman ellefu yrki og að auki tveir áburðarskammtar. 

Bil milli hryggja var um 75 sm, 25 sm milli kartaflna, tveir hryggir saman í reit og 14 
kartöflur settar niður í hvern reit.  Við uppskeru voru 10 grös tekin úr hverjum reit, sem 
næst miðju hans.  Reitir voru þannig 1,75×1,5 m eða 2,625 m2 að flatarmáli, en 
uppskerureitur samkvæmt framansögðu aðeins 1,875 m2 þar af.  Áburður og yrki voru 
hvort tveggja í smáreitum og heildregið í þá.  Samreitir voru tveir og reitir því 44 alls.   

Áburðarskammtar voru tveir.  Annars vegar var staðaláburðurinn einn saman, það voru 
750 kg af Garðáburði á hektara eða 90N-37P-105K.  Hins vegar var staðaláburðurinn að 
viðbættum aukaskammti af fosfór, 30 kg P/ha í þrífosfati.  Öllum áburði var dreift ofan á 
hryggina eftir niðursetningu. 

3.2. Tilraunin í Akurnesi 

Tilraunin var gerð í sendnu landi, nýbrotnu.  Illgresiseyðing var þar af leiðandi óþörf.  
Sett var niður 19. maí og tekið upp 14. september.  Hryggir voru gerðir í tveimur 
áföngum og niðursetning og áburðardreifing að hluta var gerð þar á milli. 

Bil milli hryggja var um 75 sm, 25 sm milli kartaflna, tveir hryggir saman í reit og 16 
kartöflur settar niður í hvern reit.  Við uppskeru voru 12 grös tekin úr hverjum reit, sem 
næst miðju hans.  Reitir voru þannig 2,0×1,5 m eða 3,0 m2 að flatarmáli, en 
uppskerureitur samkvæmt framansögðu aðeins 2,25 m2 þar af.  Áburður og yrki voru 
hvort tveggja í smáreitum og heildregið í þá.  Yrkin voru sex, áburðarmeðferð þrenns 
konar og samreitir tveir.  Reitir voru því 36 alls. 

Í tilrauninni í Akurnesi voru eingöngu úrvalsyrkin sex frá Korpu 2007.  Þrenns konar 
áburðarmeðferð var reynd.  Í fyrsta lagi var staðaláburðurinn sem svarar 700 kg á hektara 
af Garðáburði, honum dreift ofan á hryggina og 85 kg/ha af OptiStart (12%N-23%P) fellt 
niður með útsæðinu.  Í öðru lagi var nákvæmlega sama áburðarmagn, en því öllu dreift 
ofan á hryggina, líka OptiStart.  Í þessum tveimur liðum var áburðurinn þá 94N-55P-98K 
á hektara.  Í þriðja lagi var staðaláburður og OptiStart og til viðbótar aukaskammtur af 
köfnunarefni, 200 kg OptiKas (27%N) á ha eða samtals 148N-55P-98K á hektara, öllu 
dreift ofan á hryggina. 

3.3.  Sameiginlegt 

Strax eftir upptöku voru kartöflurnar vegnar og staflað í þurra og kalda geymslu og 
geymdar þar undir yfirbreiðslu.  Kartöflurnar frá Akurnesi voru fluttar að Korpu.  
Kartöflurnar allar voru síðan flokkaðar, vegnar, sterkja mæld og þurrefni dagana 29. og 
30. september.  Þurrefnishlutur var ákvarðaður á sex kartöflum af meðalstærð úr hverjum 
reit, þær voru skornar í sneiðar og þurrkaðar í ofni við 80°C.  Sterkja var ákvörðuð á um 
það bil einu kg af kartöflum úr hverjum reit.  Við þá ákvörðun eru kartöflurnar vegnar 
þurrar fyrst og síðan í vatni og sterkjan reiknuð út eftir eðlisþyngd kartaflnanna. 

4.  Ræktunartilraunir, niðurstöður 

4.1.  Tilraunin á Korpu 

Milli áburðarliða fannst ekki marktækur munur í nokkurri mældri stærð.  Um samspil 
milli áburðarliða og yrkja var heldur ekki að ræða.  Í þessu landi, tiltölulega frjósömum 
móajarðvegi á Korpu, hafði aukaskammtur af fosfór ekki martæk áhrif, hvorki á uppskeru 
né efnainnihald.  Munur á þurrefnisinnihaldi nálgaðist þó það að vera marktækur, þannig 
að aukafosfór gaf þurrefnisminni kartöflur en staðaláburðurinn einn.  Horft var framhjá 
því og þar sem ekki var um samspil að ræða var öllum uppskerutölum úr mismunandi 
áburðarliðum slegið saman.  Með því fjölgaði samreitum í samanburði yrkja úr 2 í 4. 

Munur milli yrkja var marktækur í öllum mældum stærðum.  Eins og að framan segir, var 
útsæðið frá Hollandi mun stærra en staðlaða útsæðið frá Korpu.  Það hefur haft áhrif á 
uppskeruna, því að yrkin með útsæði frá Hollandi eru í efstu sætunum, þegar raðað er 
eftir ferskvigt.  Niðurstöður eru í 1. töflu: 

 

1. tafla, Korpu.  Uppskera af einstökum yrkjum.  Yrkjum er raðað eftir uppskeru ferskra 
kartaflna.  Fimm þau efstu eru ræktuð af innfluttu hollensku útsæði, hin sex af útsæði frá Korpu.  
Samreitir eru 4. 
 
 
 Yrki Uppskera, fersk Þurrefni Sterkja Uppskera 
 g undir grasi t á ha % % t þe.á ha 
 
 Asterix 609 32,5 20,5 16,6 6,66 
 VD2-97-207 419 22,3 17,3 14,6 3,86 
 Voyager 413 22,0 18,3 15,0 4,03 
 Victoria 311 16,6 19,7 16,3 3,27 
 Annabella 291 15,5 18,6 15,0 2,88 
 Gullauga 261 13,9 24,2 18,8 3,37 
 Inova 259 13,8 19,7 15,4 2,72 
 Premier 249 13,3 21,5 16,6 2,86 
 Riviera 225 12,0 19,8 14,4 2,37 
 Belana 194 10,4 20,1 16,3 2,08 
 Piccolo star 178 9,5 21,1 15,5 2,00 

 Meðaltal 310 16,5 20,1 15,9 3,32 
 Staðalfrávik 43,6 2,32 0,75 0,51 0,45 

 

Munur milli yrkja í heildina var marktækur í öllum mældum eiginleikum.  Gegnir þar 
sama máli um heildaruppskeru, fjölda kartaflna alls og í einstökum stærðarflokkum og 
þurrefni og sterkju.  Náin fylgni reyndist milli þurrefnis og sterkju eða r = 0,824.  
Samkvæmt því ætti þurrefnismælingin að duga til þess að segja fyrir um sterkjuinnihald 
eða öfugt. 

Þegar hugað er að forsoðningu eru kartöflur af einni ákveðinni stærð hagnýtari en aðrar.  
Því verða hér birtar tvær töflur um stærðarflokkun. 

2. tafla, Korpu.  Fjöldi kartaflna í einstökum stærðarflokkum, meðaltal áburðarliða.  Yrkjum er 
raðað eftir ferskri uppskeru (sjá 1. töflu).  Samreitir eru 4. 
 
 
 Yrki Fjöldi kartaflna undir grasi, flokkaðar eftir þvermáli 
 > 55 mm 45–55 mm 35–45 mm < 35 mm Alls 
 
 Asterix 1,0 3,6 2,8 1,5 8,9 
 VD2-97-207 0,9 2,6 2,3 2,2 8,0 
 Voyager 1,2 1,7 1,1 1,1 5,1 
 Victoria 0,8 2,0 1,4 0,9 5,0 
 Annabella 0,3 0,5 4,2 6,3 10,9 
 Gullauga 0,3 2,0 2,7 2,5 7,4 
 Inova 0,1 1,3 2,9 3,7 7,9 
 Premier 0,5 2,1 1,6 1,2 5,3 
 Riviera 0,9 1,2 1,2 0,7 3,9 
 Belana 0,0 0,8 2,9 3,3 6,9 
 Piccolo star 0,2 0,8 2,3 2,8 5,9 

 Meðaltal 0,5 1,7 2,3 2,4 6,8 
 Staðalfrávik 0,27 0,49 0,52 0,83 1,10 

 

 

3. tafla, Korpu.  Kartöfluuppskera eftir einstökum stærðarflokkum, meðaltal áburðarliða.  
Yrkjum er raðað eftir ferskri uppskeru (sjá 1. töflu).  Samreitir eru 4. 
 
 
 Yrki Fersk uppskera eftir stærðarflokkum, tonn á hektara Meðalþungi 
 > 55 mm 45–55 mm 35–45 mm < 35 mm kartöflu, g 
 
 Asterix 8,4 16,6 6,3 1,2 68 
 VD2-97-207 6,9 8,8 5,3 1,3 52 
 Voyager 10,7 7,9 2,9 0,5 81 
 Victoria 5,8 7,6 2,7 0,5 62 
 Annabella 0,2 1,9 8,8 4,6 27 
 Gullauga 1,3 5,3 3,9 1,2 35 
 Inova 0,4 4,3 4,8 2,0 33 
 Premier 2,5 5,8 2,2 0,5 47 
 Riviera 4,6 3,4 1,7 0,3 58 
 Belana 0,1 2,3 4,8 1,5 28 
 Piccolo star 0,9 2,2 3,4 1,4 30 

 Meðaltal 4,0 6,4 4,6 1,5 45 
 Staðalfrávik 2,06 1,55 1,21 0,62 6,3 

 

Yrkin fimm, sem nutu þess að vera ræktuð af útlendu og mjög stóru útsæði, skila mestri 
uppskeru á Korpu.  Hin sex voru einnig í tilrauninni í Akurnesi og verður fjallað um þau 
hér á eftir í því samhengi. 

Þetta eina tilraunaár á einum stað getur ekki gefið endanlega niðurstöðu heldur aðeins 
vísbendingu um hugsanlega gagnsemi þessara fimm nýju yrkja.  Aðeins eitt þeirra nær 
markinu með 20% þurrefni (sjá 1. töflu).  Það er Asterix og ástæða til að fylgjast áfram 

með því yrki, kartöflurnar rauðar og uppskera afar mikil.  Voyager skilar gríðarstórum 
kartöflum, sem myndu henta á grillið og Annabella mjög mörgum og flestum af réttri 
stærð fyrir forsoðningu.  Tvö síðastnefndu yrkin standast þó ekki kröfur um þurrefnis-
innihald, að minnsta kosti ekki við þær aðstæður, sem voru á Korpu sumarið 2008. 

4.2.  Tilraunin í Akurnesi 

Marktækur uppskerumunur var eftir áburðarliðum.  Staðaláburði var dreift ofan á 
moldarhryggina í öllum liðum.  Staðaláburður var sem svaraði 700 kg/ha af Garðáburði 
eða 84N-35P-98K.  Viðbótaráburður í öllum liðum var sem svaraði 85 kg/ha af OptiStart 
(12N-23P).  Munur milli liðanna a og b var þá sá einn, að OptiStart var fellt niður í lið a, 
en dreift ofan á hryggina í lið b.  Liður c fékk aukalega nituráburð í 200 kg/ha af OptiKas 
(27N) eða 54 kg N/ha. 

Samspil milli yrkja og áburðarliða fannst ekki í uppskeru.  Það þýðir, að áburðaráhrifin 
urðu þau sömu eða svipuð á öll kartöfluyrkin, sem í tilrauninni voru.  Því er notað 
meðaltal yrkja í 4. og 5. töflu, þegar gerð er grein fyrir áhrifum mismunandi 
áburðargjafar á uppskeru. 

 

4. tafla, Akurnesi.  Uppskera eftir mismunandi áburðargjöf, meðaltal yrkja.  Sjá nánari lýsingu á 
áburðarliðum í texta.  Samreitir eru 12. 

 
 
 Áburður Uppskera, fersk Þurrefni Sterkja Uppskera 
 Staðaláb. ofan á g undir grasi t á ha % % t þe.á ha 
 
 a. OptiStart niður 380 16,9 22,8 18,4 3,86 
 b. OptiStart ofan á 306 13,6 22,5 17,8 3,06 
 c. OS ofan á + OptiKas 367 16,3 21,2 16,8 3,46 

  Meðaltal 351 15,6 22,2 17,7 3,46 
  Staðalfrávik 81,8 3,64 0,98 0,90 0,74 
 

 

5. tafla, Akurnesi.  Fjöldi kartaflna í einstökum stærðarflokkum eftir mismunandi áburðargjöf, 
meðaltal yrkja.  Sjá nánari lýsingu á áburðarliðum í texta.  Samreitir eru 12. 
 
 
 Áburður Fjöldi kartaflna undir grasi, flokkaðar eftir þvermáli Meðalþungi 
 Staðaláb. ofan á > 55 mm 45–55 mm 35–45 mm < 35 mm Alls kartöflu, g 
 
 a. OptiStart niður 0,5 1,9 2,7 2,2 7,3 52 
 b. OptiStart ofan á 0,6 1,2 2,0 1,7 5,5 56 
 c. OS ofan á + OptiKas 0,6 1,5 2,4 1,8 6,3 58 

  Meðaltal 0,6 1,5 2,4 1,9 6,4 55 
  Staðalfrávik 0,28 0,47 0,72 0,71 1,39 8,3 

Samkvæmt niðurstöðum í 4. og 5. töflu nýtist áburður umtalsvert betur, ef hluti hans er 
felldur niður (samanburður á a og b lið).  Við niðurfellingu þessa hefur uppskera aukist 
um 24% í þessari tilraun, fyrst og fremst með fjölgun kartaflna undir hverju grasi.  
Aukinn nituráburður gefur einnig uppskeruauka (samanburður á b og c lið), en dregur úr 
þurrefni og sterkju. 

Munur á ferskri uppskeru var ekki marktækur milli yrkja, en marktækur í öllum öðrum 
mældum stærðum.  Þar sem samspil milli áburðarliða og yrkja var að öllu jöfnu ekki 
marktækt, er í 6.–8. töflu notað meðaltal allra áburðarliða og samreitir eru því 6. 

 

6. tafla, Akurnesi.  Uppskera af einstökum yrkjum.  Yrkjum er raðað eftir uppskeru ferskra 
kartaflna.  Samreitir eru 6. 
 
 
 Yrki Uppskera, fersk Þurrefni Sterkja Uppskera 
 g undir grasi t á ha % % t þe.á ha 
 
 Gullauga 392 17,4 26,6 21,1 4,60 
 Belana 367 16,3 20,9 16,6 3,40 
 Riviera 351 15,6 19,5 15,8 3,05 
 Premier 339 15,1 23,8 18,7 3,58 
 Inova 338 15,0 20,8 16,9 3,04 
 Piccolo star 322 14,3 21,4 17,0 3,06 

 Meðaltal 351 15,6 22,2 17,7 3,45 
 Staðalfrávik 89,6 3,98 0,83 0,90 0,74 
 

Munur á ferskri uppskeru milli yrkja er ekki marktækur.  Munur milli yrkja í 
þurrefnishlut var hins vegar marktækur og þar með einnig í uppskeru þurrefnis á hektara 
(aftasti dálkur í 6. töflu).  Fylgni milli þurrefnis og sterkju var enn nánari en á Korpu eða 
r = 0,965. 

 

7. tafla, Akurnesi.  Fjöldi kartaflna í einstökum stærðarflokkum, meðaltal áburðarliða.  Yrkjum 
er raðað eftir ferskri uppskeru (sjá 6. töflu).  Samreitir eru 6. 
 
 
 Yrki Fjöldi kartaflna undir grasi, flokkaðar eftir þvermáli 
 > 55 mm 45–55 mm 35–45 mm < 35 mm alls 
 
 Gullauga 0,6 2,4 2,5 2,4 8,0 
 Belana 0,1 1,4 4,2 2,8 8,5 
 Riviera 1,2 0,9 1,2 0,9 4,1 
 Premier 0,7 1,9 1,6 1,2 5,4 
 Inova 0,4 1,3 2,0 2,1 5,8 
 Piccolo star 0,2 1,4 2,8 2,0 6,4 

 Meðaltal 0,6 1,5 2,4 1,9 6,4 
 Staðalfrávik 0,28 0,47 0,72 0,71 1,39 

8. tafla, Akurnesi.  Kartöfluuppskera eftir einstökum stærðarflokkum, meðaltal 
áburðarliða.  Yrkjum er raðað eftir ferskri uppskeru (sjá 6. töflu).  Samreitir eru 6. 

 
 
 Yrki Fersk uppskera eftir stærðarflokkum, tonn á hektara Meðalþungi 
 > 55 mm 45–55 mm 35–45 mm < 35 mm kartöflu, g 
 
 Gullauga 3,6 7,8 4,6 1,4 41 
 Belana 1,0 5,1 8,1 2,0 36 
 Riviera 9,6 3,2 2,2 0,6 73 
 Premier 4,6 6,7 3,2 0,6 53 
 Inova 3,4 5,9 4,3 1,3 47 
 Piccolo star 1,5 5,8 5,6 1,5 42 

 Meðaltal 4,0 5,8 4,7 1,2 49 
 Staðalfrávik 1,63 1,50 1,07 0,43 8,4 

 

Þurrefnisinnihald kartaflna var meira í Akurnesi en á Korpu  Af sex yrkjum voru fimm 
yfir 20% markinu (sjá 6. töflu), öll nema Riviera.  Þótt ekki finnist uppskerumunur milli 
yrkja í ferskvigt, eru þau þó hvert öðru ólík.  Gagnger munur er til dæmis á 
stærðarflokkun milli yrkja. 

4.3.  Sameiginlegar niðurstöður 

Niðurstöður úr tilraununum í Akurnesi og á Korpu voru bornar saman.  Frá Korpu voru 
eingöngu tekin til skoðunar yrkin sex, sem líka voru í prófun í Akurnesi.  Ekki fannst 
nokkurt samspil milli yrkja og staðar og verður því sýnt hér meðaltal úr tilraununum. 

 

9. tafla, Sameiginlegar niðurstöður.  Helstu uppskerutölur og þær mældar stærðir, sem hagnýtu 
máli skipta.  Meðaltal tilrauna á Korpu og í Akurnesi.  Raðað eftir uppskeru ferskra kartaflna.  
Samreitir eru 10. 
 
 
 Yrki Uppskera, fersk Þurrefni Uppskera, fersk, eftir stærðarflokkum, t/ha, 
 t á ha % > 55 mm 45–55 mm 35–45 mm 
 
 Gullauga 16,0 25,4 2,6 7,0 4,6 
 Inova 14,5 20,2 1,9 5,6 4,5 
 Premier 14,4 22,6 3,8 6,8 2,9 
 Riviera 14,2 19,6 7,6 3,6 2,1 
 Belana 13,9 20,5 0,6 3,9 6,9 
 Piccolo star 12,4 21,2 1,3 4,2 4,8 

 Meðaltal 14,2 21,6 3,2 5,3 4,5 
 Staðalfrávik 3,98 1,18 1,84 1,93 1,44 
 

Þegar tilraunirnar eru gerðar upp saman finnst ekki marktækur munur á ferskri uppskeru 
yrkja.  Munur er marktækur í öllum öðrum mældum stærðum.  Því verður að velja milli 
yrkja eftir því, til hvers á að nota uppskeruna. 

5.  Ályktanir dregnar af ræktunartilraunum 

5.1.  Áburður 

Fyrirvara verður að hafa á, þegar túlkaðar eru niðurstöður úr áburðartilraunum, svo 
breytilegur er jarðvegur og frjósemi hans.  Í tilraunum á Korpu bæði þessi ár kom þó 
ótvírætt fram, að aukafosfórskammtur umfram það, sem fæst úr garðáburði, eykur ekki 
uppskeru, hvorki að heildarþunga né fjölda kartaflna. 

Niðurfelling á hluta áburðar með útsæði hafði aftur á móti mikil áhrif á uppskeru til hins 
betra í Akurnesi.  Aukning uppskeru kom fram fyrst og fremst fyrir fjölgun kartaflna 
undir hverju grasi.  Þetta er í samræmi við niðurstöður úr röð tilrauna, sem gerðar voru á 
vegum Rannsóknastofnunar landbúnaðarins árin 2003 og 2004 á Korpu og nokkrum 
bæjum í Flóanum (Hólmgeir Björnsson 2008).  Ástæða er til að mæla með þessari aðferð. 

Aukinn nituráburður skilaði uppskeruauka í Akurnesi að vísu á kostnað þurrefnis-
innihalds, en við því er að búast.  Jarðvegur á tilraunastað í Akurnesi er því augljóslega 
áburðarfrekur og hefði þurft stærri áburðarskammt en lagt var upp með í tilrauninni. 

5.2.  Kartöfluyrki 

Útlendu kartöfluyrkin eru öll miklu rýrari að þurrefni og sterkju en Gullauga (sjá 1., 6. og 
9. töflu).  Bestu nýju yrkin jafnast á við Premier, en ekki meira, og mörg eru síðri en það.  
Því er engin von til þess, að þau verði markaðsvæn sem neyslukartöflur til venjulegrar 
suðu.  Enda er hér verið að leita að kartöflum, sem henta við annars konar meðferð. 

Kartöfluyrkjunum 11 er rétt að skipta í tvo flokka.  Annars vegar eru þau 5, sem nú voru í 
prófun á Korpu í fyrsta sinn, hins vegar þau 6, sem voru í báðum þessum tilraunum í ár 
og að auki einni tilraun í fyrra. 

Yrkin 5 geta ekki fengið endanlega afgreiðslu eftir eina tilraun.  Vert er þó að benda á 
yrkið Asterix, sem er rautt að lit og skilar mjög mikilli uppskeru með yfir 20% þurrefni.  
Líka má nefna yrkið Voyager með stórar grillkartöflur og yrkið Annabella, sem skilar 
fleiri kartöflum en nokkurt yrki annað og 57% af heildaruppskeru miðað við þunga eru af 
réttri stærð fyrir forsoðningu.  Hvorugt þessara tveggja síðarnefndu náði þó 20% þurrefni 
á Korpu í sumar.  En í suðutilraununum kemur fram vísbending um, að ekki þurfi að 
binda sig við þau mörk. 

Hin yrkin 6 voru í prófun bæði á Korpu og Akurnesi.  Þegar báðar tilraunirnar voru 
gerðar upp saman reyndist ekki marktækur munur á ferskri uppskeru milli yrkja.  Munur 
á þurrefni var hins vegar marktækur og þá líka heildaruppskera þurrefnis.  Sömuleiðis var 
marktækur munur á sterkjuinnihaldi og einnig því, hvernig uppskeran raðaðist í 
stærðarflokka. 

Gullauga og Premier voru til viðmiðunar og hér verður ekki fjölyrt um þau.  Af hinum 
vöktu tvö yrki sérstaka athygli.  Það var í fyrsta lagi yrkið Riviera.  Það nær ekki hinu 
fyrirfram gefna 20% þurrefnismarki fyrir kartöflur til forsoðningar.  Uppskeran er hins 
vegar að stærstum hluta mjög stórar kartöflur (54% stærri en 55 mm) eins og þær 
kartöflur, sem seldar eru til bökunar í heilu lagi.  Síðara yrkið er Belana.  Að ræktunar-
eiginleikum stenst það allar þær kröfur, sem gerðar eru til kartaflna í forsoðningu.  
Þurrefnisinnihald er meira en 20% og stærstur hluti uppskerunnar eru kartöflur af 
útsæðisstærð, með þvermál milli 35 og 45 mm (50% af heildarþyngd uppskerunnar). 

II  Mat á uppskerunni.  Matvælarannsóknir Íslands 

 
Inngangur 

Neysla á tilbúnum kartöfluréttum hefur aukist mikið á undanförnum árum. Fólk er tilbúið 
til að greiða meira fyrir forunnar vörur sem hafa stuttan eldunartíma, án þess að þessi 
vara missi hollustugildi sitt.  
 
Forsoðnar kartöflur eru til í ýmsum útgáfum erlendis eins og sjá má á mynd 1, en úrvalið 
er afar takmarkað hér á landi enn sem komið er. Er því nauðsynlegt fyrir ræktendur og 
vinnsluaðila að fjölga útfærslum á forsoðnum kartöflum til að auka virðisauka og koma 
til móts við neytendur sem vilja stuttan eldunartíma og hollar matvörur. 
 

 
 
 
 

Í þessu verkefni var ætlunin að skoða hvernig ákveðin karföfluafbrigði eða –yrki henta til 
vinnslu á forsoðnum kartöflum í neytendaumbúðum. Þetta er áframhald á svipaðri 
könnun sem gerð var á síðasta ári. Það eru ákveðnir þættir sem gera það að verkum að 
sum yrki henta betur en önnur í vinnslu á forsoðnum kartöflum. Kartöflurnar þurfa að 
vera reglulegar í laginu og augun grunn til þess að hægt sé að afhýða þær með vélum án 
þess að rýrnun verði óhófleg. Einnig þarf ensímvirkni kartaflna að vera lág, því annars 
geta vandamál komið upp á vinnslustiginu.  
 
Hefðbundin íslensk yrki eins og Gullauga og Rauðar íslenskar hafa fremur djúp augu og 
sem gerir það að verkum að það þarf að skræla af kartöflunni 25–40 % og í sumum 

Mynd 1. Dæmi um úrval af forsoðnum kartöflum í verslun í Hollandi, ýmsar 
stærðir og gerðir, jafnt kryddaðar sem ókryddaðar.  

tilvikum allt að 55 %, ef augun liggja mjög djúpt. Stærðarflokkunin á kartöflunum fyrir 
vinnslu er nauðsynleg og hefur veruleg áhrif á hversu mikið þarf að skræla kartöflur til að 
gera þær einsleitar. 
 
Það er því mikilvægt fyrir afkomu ræktenda og vinnsluaðila að finna kartöfluyrki sem 
hefur góða lögun fyrir vinnslu, lága ensímvirkni, gefur bragðgóðar kartöflur, auk þess að 
hafa hátt þurrefnisinnihald, gott geymsluþol og gefa góða uppskeru við íslenskar 
aðstæður.  
 
Tilgangur 

Tilgangur tilraunar var að kanna hversu vel mismunandi kartöfluyrki henta í vinnslu á 
forsoðnum kartöflum. 
 
Framkvæmd 

Alls voru ellefu yrki prófuð í þessari tilraun. Sýni fengust fljótlega eftir uppskeru og voru 
þau geymd við góðar geymsluaðstæður (6-7°C og myrkur) fram að framkvæmd tilraunar 
í desember 2008.  
 
Verklegi þáttur verkefnisins var unninn 
hjá fyrirtækinu „Hollt og Gott“ að 
Fosshálsi í Reykjavík.  Þar voru 5 kg af 
hverju afbrigði skræld í kartöfluskræl-
ingarvél fyrirtækisins en hún kemur frá 
endursöluaðilanum Jegerings í Hollandi, 
en engar aðrar merkingar voru á vél.  Hún 
er þó líklega gerð fyrir 12 kg og væntan-
lega af Duurland KS-12 gerð. 
 
Öll afbrigðin voru meðhöndluð á sama 
hátt.  Um 5 kg voru sett í skrælara í 3 
mínútur, vatnsflaumur í tæki var stilltur á 
fullan kraft. Sýnin voru vigtuð og mynduð 
fyrir og eftir skrælingu.  Eftir þetta voru 
um 1,5 kg tekið og skipt í 2 poka sem var 
pakkað í loftþéttar umbúðir sem þola suðu.  Mat var lagt á hversu vel kartöflur voru 
skrældar eftir þennan skrælunartíma og var kartöflum gefin einkunn, 100% eru mjög vel 
skrældar kartöflur, 90% skrælun er góð og svo koll af kolli.  
 
Eftir að komið var aftur í tilraunaaðstöðu Matís voru pokar settir í gufuofn í rúmlega 30 
mínútur við 100°C og fulla gufu.  Pokarnir voru skoðaðir fyrir hitameðhöndlun og svo 
aftur eftir að búið var að kæla þá niður aftur með ísvatni í kæliskáp sem stilltur var á 
+1°C yfir helgi.  Kartöflurnar í pokunum voru metnar eftir útliti, lit og hversu mikinn 
brúnan vökva var að finna í pakkningu, en það er merki um ensímvirkni viðkomandi 
kartöfluafbrigðis. 

Mynd 2. Ábúðarfullur starfsmaður Matís virðir 
fyrir sér vélina góðu sem notast var við í þessari 
tilraun. 

Til að meta skynræna þætti 
kartaflna brögðuðu þrír vanir 
skynmatsdómarar á kartöflunum og 
mátu bragðgæði hvers afbrigðis 
fyrir sig.  Þeir töluðu sig saman um 
hvert afbrigði og gáfu sameiginlega 
niðurstöðu. 
 
 
 
 
 

 
 

Niðurstöður 
Í þessum hluta verkefnisins var ekki lagt mat á uppskeruþætti verkefnisins heldur var 
aðeins tekið við kartöfluyrkjum og það kannað hversu vel þær henta fyrir vinnslu á 
skrældum kartöflum.  Niðurstöðurnar má sjá í heild sinni í töflu 1 í viðauka og þar eru 
einnig myndir af hverju afbrigði fyrir sig. 
 
Eins og kemur fram í framkvæmdarhlutanum eru nokkrir þættir sem eru mikilvægir í 
vinnslu á skrældum kartöflum. Lögun kartaflna þarf að henta til vinnslu, kartöflurnar 
þurfa að vera reglulegar að lögun og augu mega ekki liggja of djúpt. Kartöflur þurfa að 
hafa lága ensímvirkni, auk þess að hafa hátt þurrefnisinnihald, vera bragðgóðar, hafa gott 
geymsluþol og gefa góða uppskeru við íslenskar aðstæður.  
 
Nýting eftir 3ja mínútna skrælingu í vél var á bilinu 78% – 92%.  Ekki ber að horfa of 
mikið á þessar nýtingartölur þar sem kartöflur voru misvel flokkaðar og var töluvert um 
frekar lítið flokkuð sýni.  Almennt eru smærri kartöflur notaðar í forsoðnar kartöflur, en 
til að fá nægilegt magn varð að blanda stærri kartöflum af sama afbrigði við sýnin. Hins 
vegar gefa þessar niðurstöður samt ákveðna vísbendingu um hversu vel kartöflur henta í 
þessa vinnslu, með því að horfa á nýtingu ásamt skrælnunarmati. 
 
Ekki fóru nýting og skrælun alveg saman þar sem afbrigði sem hafði 92% nýtni var vel 
skrælt en annað afbrigði sem hafði 84% nýtingu var ekki eins vel skrælt.  Voyager var 
metið sem best skrælda afbrigðið eftir 3 mínútna skrælun, en Gullauga og Piccolo fengu 
lélegustu einkunnina fyrir skrælun.  
 
Við hefðbundna vinnslu fer skrælun oft fram í tveimur þrepum þar sem fyrst er gróf 
skrælun og svo fínni. Oft er leitast við að gera kartöflur einsleitar og því er rýrnun vegna 
skrælunar yfirleitt töluvert hærri í venjulegri matvælavinnslu. Ekki var leitast við að gera 
kartöflur einsleitar í þessu verkefni, enda voru kartöflur yfirleitt ekki nægilega vel 
flokkaðar til að það væri mögulegt. 
 

Mynd 3. Skynmatsdómarar meta kartöflur. 

Eins og í tilrauninni sem framkvæmd var á uppskeru frá árinu 2007 þá kom á óvart 
hversu mikill litamunur er á milli afbrigða og jafnvel innan sama afbrigðis og það þrátt 
fyrir að við horfum framhjá grænleitu kartöflunum. Eins og í fyrra þá gaf Riviera 
afbrigðið hvítar og gular kartöflur, auk þess að innihalda fjölmargar græna.  Leiða má því 
líkum að því að þetta afbrigði henti ekki í þessa vinnslu. Flest afbrigðin gáfu ljósgular 
kartöflur en eins og í fyrri tilraun gaf Belana afbrigðið mjög gular kartöflur. 

Ensímvirkni getur verið afar mismunandi í kartöflum og hafa komið upp vandamál í 
vinnslum þar sem brúnn vökvi myndast við vinnslu og er hann ekki æskilegur í 
pakkningar.  Þekkt eru vandamál þar sem þessi vökvi getur verið til vandræða við gerð 
rétta eins og kartöflugratíns.  Flest afbrigðin höfðu einhvern brúnan vökva í umbúðum en 
þrjú þeirra höfðu smávegis vökva og aðeins eitt afbrigði var með töluverðan brúnan 
vökva í pakkningum.  
 
Í þessu verkefni voru 3 vanir skynmatsdómarar fengnir til að meta skynræna þætti 
kartaflna og skila sameiginlegri niðurstöðu. Dómararnir voru yfirleitt mjög sammála um 
niðurstöðuna fyrir hvert afbrigði fyrir sig.  Bestu ummælin fyrir útlit og bragðgæði fengu 
Belana, Piccolo, Victoria og Annabella. 
 
Eins og í síðustu tilraun kom Belana afbrigðið einna best út.  Afbrigðið lítur mjög vel út í 
pakkningu og voru kartöflurnar mjög bragðgóðar að mati skynmatsdómara.  Einnig mætti 
skoða Piccolo, Victoriu og Annabella afbrigðin betur með tilliti til vinnslu á forsoðnum 
kartöflum.  Eins og síðast koma hefðbundnu íslensku afbrigðin Gullauga og Premier ekki 
vel út, hvorki bragðlega né vinnslulega og henta þessi afbrigði tæplega í þessa vinnslu, þó 
svo að Premier afbrigðið sé notað í vinnslu á forsoðnum kartöflum í dag. 
 

Mynd 4. Þrjú mismunandi kartöfluafbrigði.  Riviera kartöflurnar (til hægri á mynd) 
blanda af hvítum, gulum og grænum, Belana afbrigðið fyrir miðju gefur mjög gular 
kartöflur og svo Victoria (til vinstri) sem gefur ljósgular kartöflur með fáum grænum. 

III.  Lokaorð 
 

Forsoðnar kartöflur í neytendaumbúðum þurfa að vera jafnar að stærð og lögun, 
áferðarfallegar og girnilegar á litinn.  Þær þurfa að vera grunneygar, svo að hægt sé að 
skræla þær í vél án þess að skafa þær allar niður.  Þær þurfa að vera þurrefnisríkar, svo að 
ekki renni af þeim vökvi í lokuðum umbúðum og án virkra enzíma, svo að ekki verði 
vökvinn brúnn.  Svo þurfa þær helst að vera margar undir grasi og sem flestar í sama 
stærðarflokki.  Þessum kröfum eru gerð skil á 3. bls. hér að framan. 

Þessi rannsókn beindist fyrst og fremst að samanburði kartöfluyrkja, því munur þeirra í 
milli er mikill og afdrifaríkur.  Eins sneru tilraunir að áburðargjöf til að kanna, hvort hafa 
mætti hagnýt áhrif á uppskeruna með henni.  Niðurstöður verða þessar helstar: 

1.  Það borgar sig að fella hluta af áburðinum niður með útsæðinu.  Niðurfellingin eykur 
uppskeru með því að fjölga kartöflum undir grasi og það er mjög hagnýtt ekki síst, þegar 
framleitt er til forsoðningar.  Sjá 4. og 5. töflu. 

2.  Þurrefnismörkin, lágmark 20% til forsoðningar, eiga ekki við öll yrki.  Í vinnslu-
tilraunum fengu yrkin Annabella og stórkartöflurnar Victoria og Voyager góða einkunn, 
þótt ekkert þeirra næði 20% þurrefni.  Sjá 1. töflu og viðauka frá Matvælarannsóknum 
Íslands. 

3.  Hæstu einkunn til forsoðningar fær yrkið Belana.  Það skilar 50% af heildaruppskeru 
miðað við þunga í stærðarflokknum 35–45 mm, sjá 9. töflu  Sömu yfirburði hafði það í 
tilrauninni 2007.  Jafngott reyndist yrkið Annabella með 57% af uppskerunni 35–45 mm, 
sjá 3. töflu og umsögn á 10. bls.  Dómur um Önnubellu telst þó ekki fullkomlega öruggur, 
því að það yrki hefur einungis verið eitt ár í prófun.  Bæði Belana og Annabella fengu 
afbragðsgóða umsögn eftir vinnsluprófun Matvælarannsókna Íslands, sjá viðauka.  Má 
þar sjá, að þessi yrki hafa bæði yfirburði yfir yrkið Premier, sem hefur verið notað við 
framleiðslu á forsoðnum kartöflum undanfarin ár. 

 

 

 

 

Þakkir 

Tilraunin í Akurnesi var námsverkefni Sveins R. Ragnarssonar til BS prófs við 
Landbúnaðarháskóla Íslands.  Hann á því drjúgan hlut í öflun gagna.  Auk hans eru 
Sigríði Dalmannsdóttur færðar bestu þakkir fyrir aðstoð við upptöku og flokkun. 

